
     زیندان و اشکنجه 
  گونئي آذربايجاندا حبس اولونان ميللي و سياسي فعال لارلا باغلي ايشگنجه لره و ديگر قدار، غئيري-اينساني، لياقتي آلچالدان داورانيش و جزا نؤولرينه سون وئريلمه سي اوچون ، ب م ت( بيرلشميش ميللتلر تشكيلاتي) و  ديگر بين الخالق تشکيلاتلار خوصوصي معروضه چيسي اولان ائکسپئرت قروپو فورمالاشدير ماليدير.  
 ب م ت- نين ا ستاتيستيکاسينا گؤره  ايراندا اهالي نين عومومي سايي نين 40%-ني تشکيل ائدن  30 ميليون آذربايجان تورکو ياشايير. لاکين، 80 ايلدير کي، اونلار فارس ديلي نين تاثيري آلتيندا آسيميلياسيا سيياستينه معروض قالماقداديرلار. بو سياستي دوام ائتديرن موللا حاکيميتي  سون 28 ايلده آذربايجان تورکلري نين  ميللي و معنــوي ده يه رلر سيستئميني تحقير ائتمکله باسقي آلتيندا ساخلاييب  و بو تحقيرلر دؤولت سيياستي سه ويه سينده آپاريليب. ايران ، تئلئويزييا و راديولاردا  اورادا ياشايان آذربايجان تورکلري هميشه ساوادسيز، جمعيتده  ان آشاغي مؤقعي توتان طبقه کيمي گؤستريليب و آلچالديليب. بونا بير چوخ ميثاللار گتيرمک اولار. ان باريز نومونه ايسه 12 ماي 2006 – جي ايل تاريخده ايران فارس رئژيمي نين رسمي مطبوعات اورگاني ساييلان  " ايران "  قزئتينده آذربايجانليلارا قارشي يؤنلن تحقيرآميز کاريکاتور  و يازيدير. رئژيمين نؤوبتي تحقيرينه اعتيراض علامتي اولاراق ائله همين تاريخده گونئي آذربايجان شهرلرينده کي  بيلي يوردلاردا دينج آکسييالار باشلادي  و 30 ميليون آذربايجانلي نين ميللي و اينساني حوقوقلاري نين برپاسي ايله باغلي طلبلر ايره لي سورولدو. لاکين، حاکيميتين بو حاقلي طلبلره هئچ بير رئاکسييا وئرمه مه سي اعتيراضلاري داها دا آرتيردي و گونئي آذربايجانين تبريز، اورمو، اردبيل، زنجان، ماکي، ماراغا، سولدوز، خييوو، تهران و ديگر شهرلري اعتيراض آکسييالارينا قوشولدولار. حاکيميتين گوج استروکتورلاري نين حربي موداخيله سي ايله دينج کوتله وي اعتيراض آکسييالاري آمانسيزجاسينا  ياتيريلدي و بيزده اولان معلوماتلارا گؤره 92 نفر اؤلدورولدو، مينلرله اينسان يارالاندي، 15 ميندن چوخ اينسان توتولاراق حبس ائديلدي. بؤلگه ده و دونيادا بين الخالق ترور شبکه سي نين کوورديناسييا مرکزي رولونو  اوينايان،  " شر اوچبوجاغي " نين  ترکيب حيصه سي اولان، نووه سيلاحلارينا ماليک اولماق ايسته ين  موللا رئژيمي نين اؤلکه داخيلينده غيري – فارس ميلتلرين ميللي – معنوي وارليغي نين محو ائديلمه سي ايستيقامتينده  آپارديغي شووينيست سيياست بو حاديثه لر زاماني   گونئي آذربايجان ميللي فعال لارينا قارشي تطبيق اتديگي  غيري-اينساني داورانيشلاريندا  بير داها اوزه چيخدي. ماي – چون حاديثه لرينده اؤلدورولن اينسانلارين بير چوخلاري نين جسه دي ايندييه  دک  عـاييله لرينه قايتاريلماييب. قايتاريلان هر بير جسد  اوچون ايسه عاييله لريندن اونلارين اؤز اجلي ايله اؤلمه لري باره ده يازيلي ايلتيظام و 2500 آب ش(آمريكان) دوللاري مبلغينده گولـله پولو  آلينيب.  

  گونئي آذربايجان ميللي حرکاتي نين فعال لارينا قارشي حبسخانادا و موقتي ساخلاما کامئرالاريندا ايشگنجه لر وئريلديگي باره ده معلوماتلار رسمي قايدادا تصديقلنمه سه  ده،  رژيمين پوليس و ايطيلاعات اورگانلاري طرفيندن  فيزيکي و پيسخولوژي ايشگنجه لره معروض قالان اينسانلارين چوخ چتينليکله ده اولسا يازديقلاري مکتوبلار  و اونلارا تطبيق اولونان ايشگنجه لر  حاقيندا ديگر منبعلردن الده اولونموش بير سيرا دقيق  معلوماتلار رژيم نوماينده لري نين سويله ديکلري نين تام عکسيني گؤسترير. معلوماتلار گؤسترير کي، سون حاديثه لرله علاقه دار  15 ميندن چوخ  اينسانين حبسي باره ده عاييله لرينه معلومات وئرمه مکله ياناشي، بير چوخ حال لاردا اونلار حاقيندا سئچيلن موقتي حبسلر  باره ده محکمه قراري دا اولماييب. ايندييه قدر تهلوکه سيزليک اورگانلاري نين و اطلاعات- ين امکداشلاري باسقين ائتديکلري ائو و ايش يئرلرينده  آختاريش آپارماق اوچون هئچ بير محکمه قراري تقديم ائتمه ييبلر.   

  مولکي و سياسي حقوقلار حاقيندا بين الخالق پاکتا گؤره آزادليقدان محروم ائديلميش بوتون شخصلر اينسان شخصيتينه خاص اولان هومانيست رفتار و لياقته،  حؤرمت ائديلمه سي حوقوقونا ماليکدير (ماد ه 10) . ايراندا ايسه ميللي و سياسي فعال لارا قارشي رژيم مأمورلاري طرفيندن آمانسيزليقلا حياتا  کئچيريلن فيزيکي و پسيخولوژي ايشگنجه لر تطبيق اولونور. ميللي و سياسي فعال لار پان تورکيزمي يايماق، حاکيميت عليهينه تبليغات  آپارماق، حاکيميتده اولان شخصلره قارشي سرت شعارلار سسلنديرمک،  خاريجده فعاليت گؤسترن تشکيلاتلارلا علاقه لر قورماق، خاريجي قووه لرله امکداشليق، خاريجي دؤولتلره جاسوسلوق ائتمک و اونلارين پلانلاريني حياتا کئچيرمک و س. کيمي ايتيهاملارا  ايشگنجه لره معروض قاليرلار.  ايشگنجه لر هم ايلکين  دينديريلمه لر زاماني،  هم   ايستينطاق زاماني،    حبسخانادا اولارکن و هم ده بوراخيلديقدان سونرا دا دوام ائتديريلير.  محکمه ده  ايسه اونلار اجتماعي آساييشي پوزماق، دؤولت و خوصوصي املاکا خسارت يئتيرمک، دؤولت مأمورونا موقاويمت گؤسترمک و س. بو کيمي ايتتيهاملاراساسيندا حبس اولونور، جريمه ائديليرلر. بونونلا برابر اونلار هم ده شريعت قانونلاري ايله اساسلانديريلان شاللاقلانمايا معروض قاليرلار. بو جزا نوعو آغير فيزيکي ايشگنجه حساب ائديلير.    

  ايلکين دينديرمه لر زاماني و  حبس مودتينده اينسانلارين کورک و يان ناهييه سينه، باش و جينسيت اورگانلارينا ، آياغين آلتينا موختليف اؤلچولردن عيبارت  شاللاقلارلا ضربه لر وورولور.  آياغين آلتي شيشديکدن  و قاناديقدان سونرا  ايتي اوجلو دمير داراقلارلا يارالاري دئشه رک،  ايشگنجه اولونان شخصي يارالي آياقلارلا آتيليب-دوشمه يه مجبور ائديرلر. يارالي آياغي ايستي و دوزلو سودا ساخلاماق، تاپداماق، ديرناقلاري  چيخارماق،  و س. کيمي ايشگنجه نوعلري ايران زيندانلاريندا عادي حال کيمي قبول اولونور.   

  بوندان باشقا اينسانلاري قولو باغلي وضعيتده آسيلقاندان آساراق  شاللاقلايير،  خاچا چکير و قولون بيريني  آچيليب – اؤرتولن  قاپييا باغلاياراق  ساعاتلارلا  بو وضعيت ده ساخلاييرلار. باشلارينا پلاستيک توربا کئچيره رک  بوغولماق حالينا سالينان اينسانلار  دا شاللاقلانير، الكتريكي ده ينئک و الجکلرله دؤيولورلر. ايشگنجه زاماني رژيم  مأمورلاري  سياسي فعال لاردان اعتيراف لار  آلماق و اونلاري امکداشليغا مجبور ائتمک اوچون آشاغيدا صدالان ان آغير فيزيکي و معنوي  جزا نوعلري تطبيق ائديرلر: بورونا، قولاغا ، سيديک کانالينا برک جيسيملر يئريتمک، جينسيت اورگانينا  آغيرچکيلي داش آسماق، اونلاري سيخماق، شاملا يانديرماق، آغريدان هوشونو ايتيرميش شخصين  بدنين موختليف يئرلريني  ايتي اوجلو دمير اشيالارلا دئشمک، بدنده موختليف  يارالارين عمله گلمه سي اوچون دري آلتينا موختليف مايع يئريتمک، بدنين موختليف يئرلريني سيگارت و آليشقانلا يانديرماق،  توخماق، زنجير و ديگر  آغير ،  برک جيسيملرله  بدنين  موختليف يئرلرينه خسارت يئتيرمک،  قول، آياق، قابيرغا سينديرماق،  پيلله لردن ايتله مک،  قولاقلارا آغير ضربه ووراراق بئيينده کوي  ياراتماق و س.   اينسانلاري اوزون مودت ايستينطاق و ايشگنجه آلتيندا ساخلاياراق اونلاري ساعاتلارلا اوياق قالماغا مجبور ائديرلر. بو جور  ايشگنجه لر  گئجه ساعاتلاريندا   دا داعوام ائتديريلير.   

  ديگر طرفدن حبسخانالاردا شرايط اولدوقجا آجيناجاقليدير.  اونلارلا محبوس  دار، هاواسيز ،  قارانليق  کامئرادلاردا ساخلانيلير. کيفيت سيز و آز ميقداردا قيدا  ايله تامين اولونان بو اينسانلارا  آياق يولونا گئتمه يه ايجازه وئريلمير. مثلا، تبريز حبسخاناسيندا 650 محبوس  هر کامئرادا 115 نفر اولماقلا 6 کامئرادا ساخلانيليرلار. حبسخانانين حَيَطي جمعي 350 مترمربع دير. 650 مجبوس اوچون جمعي ايکي حامام  وار و يويونماق اوچون وئريلن 15 دقيقه  واخت اوچون معين مبلغ اؤدمه ليسن. ايمکانسيزليقدان بو مبلغي  اؤدمه يه بيلمه ينلر اورا بوراخيلميرلار.  

  بونون نتيجه سي دير کي، اينفئکسيون خسته ليکلره، موختليف دري خسته ليکلرينه يولوخموش      

  مجبوسلارلا بير يئرده ساخلانيلان ساغلام اينسانلار دا قيسا واخت عرضينده عئيني خسته ليکلره  يولوخورلار. هر کامئرادا ايکي بالاجا نفسليک وار. نفسليکلر دمير چرچيوه و دمير تورلا باغلانديغيندان ايچري هاواسيز و رطوبتليدير. کيف، نم قوخوسوندان محبوسلاردا گؤبئلئک، نفس يوللاردا خسته ليکلر  يارانير. محبوسلار آچيق هاوادا سحر و آخشام جمعي 2 ساعات اولورلار و حَيَطده آداملارين سيخليغيندان آدديملاماق مومکون دئييل. گؤروش گونلري سحر  آچيق هاوايا چيخماق تاخيره سالينير. 4 آياقيولوندان جمعي 2 - سي يارارليدير . فيزيکي و پسيخولوژي ايشگنجه لره معروض قالماقلا برابر سياسي  محبوسلارين اکثريتي  بئله آغير شرايط ده اولان حبسخانالاردا ساخلاماقلا هم  ده معنوي ايشگنجه ائديليرلر.   

  همچنين، پسيخولوژي تزييق کيمي عاييله لي شخصلر  اينتيم حياتلاريني دانيشماغا مجبور ائديلير، اونلارين اوستونه سيديک تؤکولور، اونلاري ايشگنجه وئرن مأمورو کورکده گزديرمه يه،   موختليف حيوان سسلري چيخارماغا،  اؤزو-اؤزونه تحقيرائديجي سؤيوشلر سؤيمه يه مجبور ائديرلر. مثلا، موغان حبسخاناسيندا ايشگنجه اولونموش و آزادليغا بوراخيلميش   بير نئچه  سياسي فعال اؤز ايفاده لرينده گؤستريرلر کي، بيزي تام سويونماغا مجبور ائدير، گؤزلريميزي، ال-قولوموزو باغلاياراق يئره ييخيرديلار. سونرا دا اوزوموزه، بدنيميزه سيديک  تؤکه رک تحقير ائديرديلر.  عئيني ايشگنجه اصول لاري خييوو (مئشکين) و ديگر حبسخانالاردا دا تطبيق اولونوب. خييوو  حبسخاناسيندا اولان بير حرکاتچي مأمورلار طرفيندن زورلانمايا معروض قالميش و بوندان پسيخولوژي شوک کئچيرميشدير. قاناخما وضعيتينه چاتديريلان بو شخصه طيببي يارديم گؤستريلمه ييب و بده نين همين حيصه سينده چيرکلنمه گئديب.   

  ميللي فعال لارا تزييق واسيطه سي کيمي اونلارين ياخين آداملاري نين اونلارين گؤزلري قارشيسيندا اينجيدير و ياخود سسلريني دينله ديرلر.  سپاهي –پاستارانين ايطيلاعات ايداره سي نين  تجريدخاناسيندا ساخلانيلميش و ايشگنجه لره معروض قالميش جاهانبخش بختاور حبسده اولان ديگر قارداشي چينگيز بختاورين ايشگنجه اولونان زامان لنته يازيلميش سسيني و اونا قارشي اويدورولاراق اوخونان  اؤلوم حؤکمونو ائشيدن آندا پسيخولوژي سارسينتي کئچيريب و اؤز حرکتلريني ايداره ائتمگي بئله ايتيريب.     

  ايتکين دوشموش شخصلرين آختاريشي اوچون پوليس و اطيلاعات  اورگانينا  موراجيعت ائدن عاييله لره  همين شخص باره ده معلوماتلاري اولماديقلاريني دئييرلر. بونو دا بئله اساسلانديريرلار کي، اگر بيزيم بو شخص حاقيندا معلوماتيميز يوخدورسا، دئمه لي او شخص اؤلوب.   

  سياسي فعال لارين هر هانسي ايشگنجه لر حاقيندا عاييله لرينه معلومات وئرديکلري تقديرده اونلاري ان ياخين عاييله عوضولري نين اوغورلاماسي ، توتولماسي، ايشگنجه ائديلمه سي و  اؤلدورولمه سي ايله تهديد ائديرلر.  مئهدي بابايي نين حيات يولداشي نين بين الخالق تشکيلاتلارا عونوانلاديغي مکتوب بونا ثبوتدور. او يازير : ايطيلاعات مأمورلاري  

  2 -3 گوندن بير منه زنگ ائديب  تاکيد ائديرلر کي، بو حاقدا هئچ کيمه هئچ نه دئمیيم. عکس تقديرده مني ده توتاجاقلاري ايله حدله ييرلر.    

  رژيمين خوصوصي خدمت اورگانلاري و اطلاعات مأمورلاري حبس اولونان شخصلردن کيو –   اوچون سياسي و ميللي فعالييتي   پيسله مک  و  گويا حرکاتين  خاريجي دؤولتلر طرفيندن مالي لشديريلمه سي ايله باغلي يالان ايفاده لر  وئرمک طلب ائديرلر.  مثلا، اولجه 10 گون اطلاعات – اين تبريزده کي  شيمالباغ مئيدانيندا يئرلشن   موقتي تجريدخاناسيندا ايشگنجه ائديلن   و حاضيردا تبريزده سياسي محبوسلارين 5 – جي کولونيياسيندا آغير وضعيتده اولان مئهدي (وکتاي) باباي گؤستريلن تزييق و ايشگنجه لره باخماياراق، تلوزيا کانال لارينا بو مضمونلو موصاحيبه وئرميه جگيني بيان ائديب.  عئيني طلبلر ديگر سياسي فعال لارا قارشي دا قويولوب. آنجاق، اونلارين هاميسي بو طلبه بويون اَيميه جکلريني بيلديريبلر.    

  ميللي فعال لارين صحتلرينده يارانميش پروبلئملره بيگانه موناسيبت گؤستريلير. فيزيکي جهتدن ضعيفله ين بو اينسانلار عادي طيببي معايينه دن بئله محرومدور. خوصوصيله ده آغير خسته ليک کئچيرن، اورک، بؤيرک خسته ليگيندن ازييت چکن  و ديياليزه احتيياجي اولانلارا قارشي قدارليق نوماييش ائتديريلير .   

  حبس اولونان شخصلرين ديگر عاييله عوضولري ايله علاقه  ساخلاماق و يازيشمالار آپارماق حوقوقونو مهدودلاشديرماسي، اونلارين آدلاري نين قئيده آلينماماسي، دينديريلمه ده ايشتيراک ائدن شخصلرين آدلاري و دينديرمه پروسئسي نين واختي باره ده قئيدلرين آپاريلماماسي، توتولوب ساخلانيلانلارا دکتر، وکيل و عاييله عوضولري ايله گؤروش ايمکاني نين مهدودلاشديريلماسي و حتّی ياشلي نسلين فارس ديلينده دانيشا بيلممه لريني بيلديکلري حالدا اونلارين گؤروش زاماني    بو  ديلده دانيشيلماسي طلبي  آذربايجانليلاري تحقير ائتمکله ياناشي، بو داورانيشلار هم ده بين الخالق کونوانسيونلاردا نظرده توتولموش استاندارتلارين مينيمونونا دا جاواب وئرمير.   

  هله ده غئيري – قانوني زينداندا ساخلانيلان حرکاتچيلارين بؤيوک اکثريتي نين يئرلري  تئز-تئز دييشديريلير،  اونلار عاييله لريندن اوزاق،  موختليف شهرلرده کي  حبسخانالارا  گؤندريلير، تانينميش سياسي و ميللي فعال لار تهلوکه لي و جينايتکار  محبوسلارلا  بير يئرده ساخلانيلير،  اونلاري يولوخوجو  خسته ليگه توتولموش محبوسلارين کامئرالارينا سالماقلا موختليف خسته ليکلره يولوخدورورلار.  بئله کي،  بير چوخ ميللي فعال لاريميز موختليف يولوخوجو  خسته ليکلردن ازيت چکيرلر.  

  اونلاردان بير چوخلاري نين ايسه موقتي ساخلانما تجريدخانالاريندا غئيري-قانوني اولاراق حبسدن آرتيق مودتده ساخلانديقلاري  معلومدور. بو حرکاتچيلارا ايشگنجه وئريلمه سي حاللاري دوام ائتمکده دير. آغير ايشگنجه لر  آلتيندا اؤلدورولنلرين جسدلري  گئجه ساعاتلاريندا چايلارا ، شهرين  آيري-آيري محللرينه، زيبيلليکلره  آتيلير کي، اکثر حال لاردا اونلارين شخصيتيني موعين لشديرمک مومکون اولمور. بو فاکتي دئمک کيفايتدير کي، تبريزده  ائلگؤلو آدلانان  گؤلدن تاپيلميش 5 جسددن يالنيز ايکيسي نين شخصيتي معلومدور.  اونلاردان بيري تبريز ساکيني  18 ياشلي بهزاد سبوحي نيژاد دير کي، اونون قارنينا داش باغلاياراق گؤله آتميشلار. اونون ديشلري تماميله سينديريليب، آياق و قول سوموکلري سينديريلاراق اتدن آيريليب، صيفتي پارچالاناراق تانينماز حالا سالينيب. بو شخصين  عاييله عوضولرينه خبردارليق ائديليب کي، بو باره ده  خاريجي مطبوعاتا هر هانسي معلومات وئريلرسه اونلاري دا بو عاقيبت گؤزله يير. ديگر 3 نفرين شخصيتي باره ده معلومات الده ائتمک مومکون اولماييب.    

  گوج استروکتورلاري نين حربي مداخيله سي زاماني يارالانان اينسانلار حبس اولونماقدان چکينه رک خستخانالارا موراجيعت ائده بيلمه ييبلر.  بو دا اؤز – اؤزلوگونده  بعضي حاللاردا آجي نتيجه لره گتيريب چيخاريب. بئله کي، 23 ماي 2006 – جي ايل تاريخده آکسييا زاماني خوصوصي تعييناتلي قوووه لرين هوجومونا معروض قالميش  اورمو شهر ساکيني ائيواز سیاحي يه لازيمي طيببي يارديم گؤستريلمه سي مومکون اولماديغينا گؤره ائو شرايطينده موعاليجه اولوندوغوندان  آلديغي خسارت نتيجه سينده 2 گوندن سونرا حياتيني دييشيب.  

  آزاد اولونان شخصلر چوخ آغير شرطلرله موقتي آزادليغا بوراخيليرلار. اونلارلا اولجه دن حاضيرلانميش موصاحيبه لر آپاريلير، اونلارا  قارشي هئچ بير تزييق ائديلمه ديگي باره ده مجبوري ايلتيظام آلينير،  آزادليغا چيخماق اوچون نقد پول و ياخود داشينماز املاکين  گيروو قويولور،  کللي ميقداردا جريمه طلب ائديلير.   

  بو کيمي شرطلر آلتيندا موقتي آزادليغا چيخديقدان سونرا دا اونلارا قارشي موناسيبت  اوول کيندن هئچ نه ايله فرقلنمير. اونلار هر هفته اؤزلري حاقدا ايطيلاعات- آ معلومات وئرمه ليديرلر.  همين واخت دا اونلارا قارشي فيزيکي و پسيخولوژي تزييقلر گؤستريلير.  حاضيردا بوراخيلان  شخصلرين بوتون فعاليتلري نيظارت آلتيندادير . اونلارين تلفن دانيشيقلاري  دينله نيلير ،  گله جک ايتتيهاملار اوچون يازيلاراق ساخلانيلير. آلديغيميز معلوماتلارا گؤره بعضي فعال لارين ائولرينده گيزلي کامئرا و دينله مه جيهازلاري قوراشديريليب و اونلارين اؤزل حياتلاري لئنته آلينير و دينله نيلير.   

  اطلاعات مأمورلاري بوراخديقلاري  شخصلردن  اونلارلا امکداشليق ائتمه لرينه  راضيليق وئرمه لريني طلب ائدير .عکس تقديرده اونلارين ساکيت ياشامالارينا ايمکان وئرميه جکلري ايله حدله ييرلر. بو شخصلره  هر هانسي مدني، ايجتيماعي ييغينجاقلاردا ايشتيراک ائتمک، ديگر فعال لارلا تماسدا اولماق، اوزاق يئرلره، خوصوصيله ده سرحد بؤلگه لرينه  سفره چيخماقلا باغلي قاداغا قويولوب.   

  حاضيردا بوراخيلان شخصلر اوچون داها بير تهلوکه  موجوددور. اونلار يا اوغورلانير، يا يوخا چيخير و يا گويا قزا نتيجه سينده اؤلورلر. بوتون بو کيمي قدار و اينسانليقدان اوزاق داورانيشلار گؤسترير کي ،فارس شووينيست رژيمي گونئي آذربايجاندا کوتلوي له شميش ميللي حرکاتي بوغماق و سوسدورماق ايسته يير. لاکين،  رژيم ميللي حرکات فعال لارينا قارشي زوراکيليقلار - قانونسوز حبسلر، آمانسيز ايشگنجه لر حياتا کئچيرسه ده، گونئي آذربايجان تورکونون ميللي موقاويمت گوجونو سينديرماق ايقتيداريندا اولماديغيندان آنلاميش اولدو. تکجه بو فاکت يئتر کي، حبس اولونان 15 مين اينساندان بير نفري بئله رژيمين ساختا اعتيراف آلما پلانينا بويون اَيمه دي. بو دا ميللي حركاتين زنگين ميللي  - معنوي کؤکدن قيدالانديغيني گؤسترير.   

  بيز، هئچ کسين ايشگنجه يه و يا غدار، غئيري-اينساني، ياخود لياقتي آلچالدان داورانيش و جزا  نوعلرينه معروض قالمامالي اولدوغونو بيان ائدن موختليف  بين الخالق سندلره،  بيرلشميش ميلتلر تشکيلاتي نين نيظامنامه سينده ائلان ائديلميش پرينسيپلره ايستيناد ائده رک گونئي آذربايجاندا حبس اولونانلارلا باغلي ايشگنجه لره و ديگر غدار، غئيري-اينساني، لياقتي آلچالدان داورانيش و جزا  نوعلرينه سون وئريلمه سيني و بين الخالق قوروم و تشکيلاتلارين بو مسئله يه موناسيبت بيلديرمه سيني ايسته ييريک.   

  ايران آدلانان اؤلكه ده محبوسلارين شيکايتلري نين آراشديريلماسي اوزره موستقيل مئخانيزملر اولماديغيندان،  بو مسئله ايله   ايشگنجه لره داير شيکايتلرله مشغول اولان موستقيل طرفسيز بئين الخاق تشکيلاتلارين ائکسپئرتلري مشغول اولماليديرلار.   

  بونون اوچون بين الخالق سويييه ده گونئي آذربايجاندا ايشگنجه لره قارشي  خوصوصي معروضه چيسي اولان ائکسپئرت قروپو فورمالاشديريمالي، بو ائکسپئرت قروپو طرفيندن اورادا باش وئرن  ايشگنجه لر و ايشگنجه کيمي قييمتلنديريلن حبس شرايطي هرطرفلي و اوبيئکتيو شکيلده آراشديريلمالي، ب ام ت و  ديگر بين الخالق تشکيلاتلارا معروضه حاضيرلاماليدير.               

  گايپ- ين آذربايجان اوزره   

